
    

Inuussutissarsiornermut, Suliffeqarnermut Niuernermullu Naalakkersuisoqarfik 
Departementet for Erhverv, Arbejdsmarked og Handel 

1 

 

Inatsisartuni ilaasortaq Laura Táunàjik 

 

Takornariartitsisartut nunanit allaneersut pillugit § 37 naapertorlugu 

apeqquteqaammut akissut. 

Qujanaq nunatsinni takornariartitsisartut pillugit apeqqutigisannut. Ajornartorsiutit 

qaqitatit pingaaruteqarput, inuussutissarsiummik pingaaruteqartumik 

ineriartortitsinissamut. Taamaattumik isertitat annertunerulersinniarnerannut 

periarfissat tamaasa isiginiassavagut, allaffissornikkullu aaqqissuussinigut 

pitsaanerulersillutigit.  

Nunanut allanut tunngasunik suliassaqarfik suli Danmark-ip ataaniippoq, tamannalu 

pisortatut tassani oqartussaaffigineqarluni. Tamatuma saniatigut nunani avannarlerni 

pas-eqarnermut aaqqissuussineq aamma nunatsinni atuuppoq, taakkualu tamarmik 

sunniuteqarput kikkut suliartorsinnaanerannut, qaqugukkullu sulisinnaanermut 

najugaqarsinnaanermullu akuersissummik qinnuteqaateqarnissamut.  

 

Apeqqut 1. Takornariartitsisartut nunani allamiut aasaanerani nunatsinni qassit 

suliffeqartarpat? 

 

Akissut: Sulisussamik nunanit allaneersumik piniarsinnaassaguni kommunimut 

takornariat tikittagaannut akuersissummik qinnuteqaateqassaaq, tamatumalu 

saniatigut Danmark-imi Udlændingestyrelsen-imut akuersissummik qinnuteqassalluni, 

atorfinitsinniagaq pineqartoq nunat pingajuanneersuuppat, - tassa nunani avannarlerni 

innuttaanngippat. Qinnuteqaatit taamaattut Inuussutissarsiornermut, Suliffeqarnermut 

Niuernermullu Naalakkersuisoqarfimmut oqaaseqarfigisassatut 

tusarniaassutigineqartarput. Nunani avannerlerni innuttaasut Udlændingestyrelsen-

imiit akuersissummik pisussaanngillat, kommunimiilli akuersissut taamaattuni 

naammalluni. Killilersorneqaratik nunatsinnut isersinnaapput, 

nalunaarsorneqassanatillu.  

Udlændingestyrelsen-ip aalajangertarpaa kina sulisinnaanermut 

najugaqarsinnaanermullu akuersissummik pisinnaanersoq, Namminersorlutillu 

Oqartussat Udlændingestyrelsen-ip aalajangerneranut susassaqanngillat, tamanna 

qinnuteqartup aamma pisortat aalajangiisuusut akornanni suliaammat.   

Kisianni Inuussutissarsiornermut, Suliffeqarnermut Niuernermullu 

Naalakkersuisoqarfiup nalunaarsortarpai tusarniaanerit oqaaseqarfigisassatut 

nassiunneqartartut, tassanilu takusinnaavarput ukiut tamaasa suliassani 350-it 

missaanniittuni tigusartakkatsinni takornariartitsisartunut tunngasut 4 %-ip 

missaaniittartut. Missilittakkat naapertorlugit nalunngilarput affaasa missaat 

itigartinneqartartut, taamaasillunilu pissusissamisuussaaq naatsorsuutigissallugu 

takornariartitsisartut ukiumut arfineq marluk missaat akuersissummik 

tunineqartarnerat. Kisitsimmili tassani ukiumiit ukiumut allannguuteqarsinnaavoq.  

 

Apeqqut 2. Kia nakkutigisarpai? Akissarsiaallu sumi inissisimappat? 

 

Akissut: Siumoortumik ilisimatitseqqaarnani sulisartut nunani allaneersut nunarput 

tamakkerlugu nakkutiginiarlugit angalaartoqartarpoq, aamma takornariartitsinermik 

suliaqartut akornanni. Inuussutissarsiornermut, Suliffeqarnermut Niuernermullu 

Naalakkersuisoqarfiup nakkutilliineq ataqatigiissaartarpaa, taannalu kommuninit, 

politiinit aamma Akileraartarnermut Aqutsisoqarfimmit peqataaffigineqartarpoq.  

Takornariartitsisartut akissarsiaasa annertussusiat eqqarsaatigalugu nunat 

pingajuineersut kisimik atorfininnerminnut isumaqatigiissutimi assilineranik 

Inuussutissarsiornermut, Suliffeqarnermut Niuernermullu Naalakkersuisoqarfimmut 

nassiussaqartarput. Isumaqatigiissutillu nalinginnaasumik akissarsianut 

atorfeqarnermilu atugassarititaasunut aalajangersakkanik naammassinnittut kisimik 

Inuussutissarsiornermut, Suliffeqarnermut Niuernermullu Naalakkersuisoqarfimmiit 

akuerineqarsinnaapput.  

 

Apeqqut 3. Piffissami qanoq sivisutigisumi takornariartitsisartut USA-meersut, Tuluit 

Nunaannersut aamma nunanit allaneersut visum-imik akuersissuteqanngitsumik 

nunatsinniissinnaappat?  

 

Akissut: Takornariartitsisartutut suligaanni, kalaallit ingerlatseqatigiiffianni 

atorfeqarluni, nunanillu pineqartunneersuugaanni, atorsinnaasumik sulinissamut 

najugaqarnissamullu akuersissummik peqatariaqarpoq. Sulisinnaanermut 

najugaqarsinnaanermullu akuersissut ukiumut ataatsimut atuuttutut 

tunniunneqartarpoq.  

 

Apeqqut 4. Najugaqavissunut (kalaallinut) takornariartitsisartunut atugassarititaasut 

qanoq ittuuppat, takornariartitsinermut ilinniakkap nunatsinni atorsinnaanissaa 

eqqarsaatigalugu?  

Akissut: Pingaaruteqarpoq takornariartitsisartunik najugaqavissunik atuineq 

nukittorsassallugu, tamanna ajornanngikkaangat. Kommunit misissortarpaat 

najugaqavissunik sulisussanik peqarnersoq, akuersissuteqartarlutillu sulisussanik 

nunanit allaneersunik atorfinititsinissamut  (nunanillu avannarlerneersuunngitsunut 

aamma Udlændingestyrelsen-imiit sulisinnaanermut akuersissummik aamma 

piniartoqartussaavoq), isumaqarpungalu taakkua suliassartik ilumoorulluaraat, 

eqqumaffigalugulu najugaqavissunik pisariaqartunik piginnaanilinnik 

sulisussaqarnersoq.  

 

Inussiarnersumik inuulluaqqusilluta 

Med venlig hilsen 

 

Vittus Qujaukisoq 

Naalakkersuisoq 

 


